
        
            
                
            
        

    
	СҮХБААТАРЫН ГАЛСАН 

	 

	МИНИЙ ААВ

	“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 


БНМАУ-ЫН ШИНЖЛЭХ УХААНЫ АКАДЕМИЙН

	ТҮҮХИЙН ХҮРЭЭЛЭН

	 

	ШУА-ИЙН ТҮҮХИЙН ХҮРЭЭЛЭНГИЙН Э/Ш АЖИЛТАН Д. ГОНГОР, АРДЫН ЦЭРГИЙН ЯАМНЫ АЖИЛТАН ХУРАНДАА Ц. ДОЛГОРСҮРЭН НАР БОЛОВСРУУЛАН БЭЛТГЭЖ ТҮҮХИЙН УХААНЫ ДЭД ЭРДЭМТЭН Н. ИШЖАМЦ, Л. САНЖАА НАР РЕДАКТОРЛАВ.

	 

	ШУ Академийн хэвлэх үйлдвэр

	Улаанбаатар хот

	1964


Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс

	 


СҮХБААТАРЫН ГАЛСАН 

	 

	МИНИЙ ААВ

	 

	Би бол өвөг эцэг Дамдин, эмэг эх Ханд нарын гар дээр бага насаа өнгөрүүлсэн болохоор тэдний амьдралын тухай там тум мэдэхийн дээр миний ээж С. Янжмаа амьд ахуйдаа, аавын1 эцэг эхийн аж амьдралын тухай сонирхож таних мэдэх хүнээс сураглан лавлаж овоо тодорхой болгосон билээ. Би ч бас өвөг эцэг, эмэг эх нарын амьдрал, аавыг мэдэх таних хүнээс сураглаж сонирхож яриулдаг л байлаа. Энэ бүх дуулсан сонссоноо нэгтгэж өвөг эцэг Дамдин, эмэг эх Ханд нарын амьдрал ба аавын идэр насны үеийн зарим хэсгийг бага боловч тодорхой болгох боломжтой болсон учир энэ тухай дуртгалын эхэнд товчхон тэмдэглэхийг хүсэж байна. 

	Миний өвөг эцэг Дамдин бол Сэцэн хан аймгийн Ёст бэйс Гадингийн хошууны харьяат ядуу зарц ард Төгөөгийн хөвгүүн ажээ. Төгөө, өөрийн хошуунд гэргий авч гэр бүл болон илдэн туслагч ба Баатарсүхлэн хэмээх айлуудад зарцлагдан амьдарч явжээ. Энэ завсар 1858 онд охин Тамжав, мөн 1860 онд хөвгүүн Дамдиныг төрүүлсэн ажээ. 

	Төгөөгийн гэр ядуу, нэгэн муу гэр, хоёр гурван хонь, ганц цагаан зүсмийн морь төдий хөрөнгөтэй байжээ. Тамжав 10 нас, Дамдин 8 нас хүрч байхад гэргий нь нас барж Төгөө өнчин хоёр хүүхэдтэйгээ үлдэж тэднийг өсгөх гэж их л ядарч зүдэрч явсан ажээ. 

	Тэр хөвгүүн Дамдингаа өөрийн хошууны баруун сумын Жүрмэд жонон, ороло шавийн баян Лувсандоржийн зэрэг айлуудад зарцлуулж байтал Дамдин 20 орчим насандаа хошууныхаа нөгөө нэгэн сумын айлд зарцлагдахаар явчихсан учир Төгөө, охин Тамжавтай хоёулаа үлджээ. 

	Дамдин тэнд очоод 1882 онд мөн сумын Ээлтийн хэмээх айлд сууж ажил төрлөөс нь хамжилцаж байхдаа тэдний охин Хандтай сэтгэл зохицож ханилан суухаар шийдвэрлэжээ. Гэтэл Хандын аав Ээлт, охиноо ядуу хүнтэй суулгахгүй гэж элдвээр хавчиж эхэлсэн ажээ. Энэ завсар 1885 онд Дэвдэв, 1888 онд Ранзан хэмээх хоёр хөвгүүн төрүүлснийг эцэг тодорхойгүй гэх зэрэг элдэв шалтаг зааж оролдсон боловч Дамдины хүүхэд болох нь гарцаагүй нотлогджээ. 

	Энэ учраас Хандын эцэг Ээлт сүсэг бишрэлийн аргаар охиноо салгаж авахаар оролдож эхэлсэн байна. Ээлтийн дүү Дондов гэгч Дамдинд дотно хүн байсан учир энэ тухайг Дамдинд сэмхэн мэдэгджээ. Эд нар та хоёрын нийлж сууж болох эсэх тухай лам нараас лавлан асуусан нь бурхны таалалд тохирч тэнцэхгүй гэсэн тул та хоёрыг салгаж Хандыг өөр хүнтэй суулгах гэнэ. Та хоёр хэрэв сэтгэл нийлж санаа шийдсэн бол эртхэн оргон зайлах хэрэгтэй гэж захижээ. Гэтэл энэ үед Төгөөгийн бие өвчилсөн тухай сураг сонсож Дамдин яаралтайгаар гэртээ буцаж эцэг Төгөөг өргөж асарч байв. Төгөө 1889 онд нас барсан учир эгчийгээ муу гэр ба хэдэн хоньтой нь орхиж ганц цагаан морийг нь аваад Ханд дээрээ иржээ. 

	Дамдин, Ханд нар нэгэнт энд амьдрах боломжгүй болсноо зөвлөн хэлэлцэж Ээлтийн гэрээс оргон гарч мөргөлчин дагаж Нийслэл Хүрээ орохоор шийдвэрлэж тухайн учрыг Ээлтийн дүү Дондовтой зөвлөлдсөн нь энэ тухай Ээлт сэжиг авсан бололтой тул өөр замаар явах хэрэгтэй гэж зөвлөсөн ажээ. 

	Тэгээд Дамдин, Ханд хоёр ганц цагаан мориндоо жижиг сажиг идэж уух юмаа тэгнээд хөвгүүн Дэндэвийг унуулж, хөвгүүн Ранзангаа арагт хийж үүрээд одоогийн Дорноговийн чиглэлээр гарч улмаар аянчин мөргөлчин зэрэг аян талын хүмүүсийг бараадан дагаж явсаар сар гаруй аялан явж Нийслэл Хүрээнд хүрэлцэн иржээ. 

	Тэд, Нийслэл Хүрээнд ирээд, Ээлтийн дүү Дондовын зааж өгсөн Наймаа хотын ёотуу Даваагийн хэмээх айлд буудаллажээ. Энэхүү Даваа нь Дугарсүрэн тахар гэгч айлын хашааг сахиж байсан бөгөөд Дамдин, Ханд нарт нэгэн муу байшинг засаж янзалж суулгажээ. 

	Дамдин айлын ажилд туслах, Ханд хүний юм оёх зэргээр амь зуусаар Лувсанжав чойжин, хулжийн Цагаан нарын тусламжтайгаар арай чарай гэж нэг муу жижигхэн гэртэй болжээ. Ийнхүү нэгэн жил гаруй болж байтал Хандын бие шалтагтай болж 1893 онд нэгэн хөвгүүн төрүүлж түүндээ Сүхбаатар гэж нэр өгчээ. Хандыг төрөхөд 200 шахам хүүхдийг эх барьж авсан Наймаа хотноо алдар хүндтэй эмгэн Дондогдулам гуайг урьж эх бариулжээ. 

	Дамдин, амьдрал байдал ядуу хэвээр, феодалын нийгмийн үеийн ядуу зарц ардын дорой амьдралд шар нар, бор хоногийг өнгөрөөж гурван хүүхдээ өсгөх гэж зүтгэж явжээ. 

	Хишигт гуайн яриагаар: Ханд, бид хоёр нэг өдөр явж байгаад зах дээрээс хонины хоёр толгой, 8 шийр аваад, чи олон хүүхэдтэйгээрээ нэг толгойг нь 8 шийртэй нь ав гээд өгөхөд маш их баярлаж байсан гэдэг билээ. 

	Дамдин, Ханд хоёр Нийслэл Хүрээнд амь зууж ядаж байхад нь үндсэн захиргаа Ёст бэйсийн хошуунаас нэхэмжлэн дууджээ. Сэцэн хан аймгийн суурин жасаанаас гэр бүлээрээ нүүж нутаг хошуундаа буцах хэрэгтэй гэж удаа дараа шаардан тушааж, сууж байх аргагүй болгож эхэлжээ. Дамдин арга барагдаж ёотуу Даваад гуйжээ. Ёотуу Даваа бол танил тал ихтэй, сүйхээтэй хүн байсан учир Сэцэн хан аймгийн суурин жасаанд галчийн ажилд оруулж өгчээ. 

	Дамдин, 1898 онд гэрээ нүүлгэж Консулын дэнжид нүүдэллэн ирсэн байжээ. Дамдины хүү Сүхбаатар орос хүүхдүүдтэй нийлж тоглодог болжээ. Дамдин ажилд идэвхтэй, зүтгэлтэй учир хөөгдөж нутаг буцах байтугай харин дэвшиж жасааны зарлага болоод улмаар амбасын шоронгийн хуяг болон ажиллажээ. Тэнд ажилласаар 1919—1920 оны орчим нас баржээ. 

	Сүхбаатар энэ завсар махны зах дээрээс мах хүргэж хэдэн мөнгөний хөлс олох. Богд уулнаас гишүү шивээ түүж түлшиндээ хэрэглэх, хэдэн мөнгөөр худалдах зэргээр эцэг эхдээ тусалж эхэлсэн ажээ. 

	Дамдин, хүү Сүхбаатарыгаа их шавийн зайсан Жамьян гэдэг хүнд шавь оруулж монгол бичиг тоо бодлого заалгаж байжээ. Сүхбаатар нь багшаа маш ихэд хүндэтгэдэг байсан ажээ. Ер нь ахас ихсийг хүндэтгэх талаар онцгой хүн байсан бөгөөд жишээ нь бүх цэргийн жанжин болоод байхдаа эх барьсан ээж Дондогдулам гуайн гэрт очоод түлээ хагалж өгч байсан удаа цөөнгүй гэж өвгөчүүл эмэгчүүл ярьдаг байжээ. 

	Дамдины хүү манай аав Сүхбаатар 142 орчим настай байхдаа амьдрах арга эрж Жамьян багшийн танил Жамьяндоной, Ёотуу Даваагийн танил нэгэн айл ийм хоёр айлд бүл улаачийн ажил хийхээр шийдэж Хүрээ-Хиагтын их замын Хунцал, Хуримтын өртөөний хооронд улаа нэхэж байжээ. 

	Би эцгийгээ 18-тай, ээжийгээ 17 настай байхад одоогийн Амгаланбаатар хотноо төрсөн юм гэнэ билээ. Тэд амьдрал ядуу учир эмэг эх (Сэрээнингийн ээж) Балжид чавганц дээр өгчээ. Намайг 7 настай (1918 онд) лам болгоно гэж Балжид эмээгийн хэлэхэд "Би хүүгээ лам болгож замыг нь алдуулахгүй" гээд аав минь намайг Хужирбуланд авчирсан гэж манай ээж ярьдаг байв. Хужирбуланд манай аав, ээж хоёр ганцхан өрөөтэй, ханан пийшинтэй жижигхэн байшинд сууж байсан бөгөөд сүүлд бодоход тун ядуу амьдралтай байжээ. 

	Миний аав ажлын чөлөө цагт гэртээ эрэг шурагтай элдэв юмыг задлах, эвлүүлэх гээд л оролдож байдаг хүн юм сан. Одоо бодвол техникт дуртай хүн байжээ. Манай аав цэргийн сургууль заахаар явахдаа заримдаа намайг дагуулаад очдог байв. Манай аав цэргийн сургуульд гарамгай хүн байлаа. Тэр, цэргүүддээ "ингээд хий!" гээд л өөрөө мориор давхиж бургас цавчиж, саад харайлгаж байх нь мөн хорхой хүрмээр байдаг сан. Намайг модон морин дээр суулгаж, битгий хөдлөөрэй гэж захиж байгаад л сэв хийтэл харайгаад гардаг байсан билээ. 

	Манай аав уурлаж ундууцах гэгчийг огт мэддэггүй хүн байсан юм даа. Би ээж, аав хоёрыгоо муудалцаж байхыг ер үзээгүй. Тэр ч байтугай би хааяа сургуулиас бууж ирээд хувцсаа тайчаад амарч байхад нь дүрсгүйдэж тоглоход уурлаж загнадаггүй харин — Аав чинь жаахан амаръя, битгий ядраа! гэж аргадаж хэлдэг байсан билээ. Энэ мэтчилэн миний гаргасан алдаа дутагдлыг ухуулан сургаж хэлж өгдөг байсан юм. Би нэг удаа тамхи татаж байж баригдав. Намайг барьж аваад уяв. Би бүхий л насандаа ингэж ганцхан удаа уяулсан билээ. 

	Манай аав Хужирбулангийн цэргээс халагдав. Нэгэнт сангийн орон сууцыг хураалгасан учир гэр орон юу ч үгүй болж Хужирбулангаас нүүж ирээд Дархан чин вангийн хороонд Сэрээнин ахын эцэг болох Өвөөгийнд3 ирж сууцгаав. Эднийх одоогийн "Ард“ кино театрын өмнө талд байж билээ. 

	Өвөө манай аав, ээж хоёрт нэг гэр төхөөрч өгсөн юм гэнэ билээ. Тэгээд манай аав ээж хоёр буриад өндөр Дугарын тусламжтайгаар орос Майдарын дэлгүүр зэрэг газруудаар өдрийн ажил хийж мөнгө олж амьдралдаа хэрэглэн, бас ч шинэ барих гэртээ тавих жаал зугаа юм төхөөрөн бэлтгэж чаджээ. Тэгээд манайх хүүхэн Дамдин, Данзан гэх зэрэг айлуудын хашаанд нүүж очсон юм. Энэ нь ажилдаа ойртож буусан хэрэг билээ. 

	Энэ үед бичиг үсгийн чадвартай хүмүүсийг ажиллуулж монгол улсын шастир хууль хэмээх хоёр зүйлийг хэвлэх гэж байсан учир манай аав тэр хэвлэлийн газар үсэг өрөгчөөр орж ажиллажээ. 

	Энэ үед хувьсгалын ажлаа хийж эхэлж байсан юм болов уу, хааяа Данзан зэрэг хүмүүсийг орж ирэхлээр: 

	— Миний хүү гадаа гарч тоглож бай! гээд л аргадаад гаргачихдаг байсан билээ. 

	Манай өвөө бол үргэлж нэг морь тэжээж унадаг хүн байсан юм. Гэтэл нэг жил ам халтар, бөгтөр хээр, хул, хонгор ийм дөрвөн морь тэжээв. Энэ үеэр өвөг аав (Дамдины) бие өвчтэй байхад аав минь юм ярилцаж суугаад намайг гадаа гаргасан юм сан. Түүнээс хойш удалгүй өнөөх дөрвөн морь маань алга болж аав маань юманд явчихсан байв. 

	Би тэр үед хаашаа явсныг мэддэггүй байсан боловч хожим нь ард түмний төлөө Зөвлөлт Орос улсаас тусламж гуйхаар одсоныг мэдсэн билээ. Тэгээд хил нэвтэрч амжихгүй буцаж ирсэн гэдэг. 

	Ээж бид хоёр гэртээ байж байтал аав ирсэн юм. Тэгээд нэлээд удсаны дараа нэг өдөр өнөө өвөөгийн төхөөрч өгсөн гэрийг нэг хүн морин тэрэгтэй ирээд ачаалаад явчхав. Гэрээ худалдсан ажээ. Бид гурав Данзаны гэрийн үүдэнд өвлийн хүйтэнд модон пинд орж толгой хоргодож байв. Манай аав, гэрээ хэнд, юунд худалдсаныг тэр тухайд мэдээгүй, сүүлд сонсоход хувьсгалын ажлаар Зөвлөлт Орос Улсад явах замынхаа зардал болгосон юм гэнэ билээ. 

	Аав маань ч юманд явчхав. Ээж бид хоёр үлдэж амьдралаар доройтож эхлэв. Би Шаравдоо, Е. Гомбодорж нартай уулзаж махан зах дээр очиж мах хүргэж эхлэв. Тэндээс би удалгүй хөдөө Их Бага Булаг (Хужирбулангийн зүүн этгээд) хэмээх газар Өвөөгийн мал хариулж байсан сарлаг Дэндэвийн гэдэг айл дээр гарав. Тэндээс 1921 оны зун хотод орж ирэв. Манай хашаан дотор нэг сайхан хээр морь уяатай байв. Манай Сэрээнин эмээ: 

	— Аав чинь ирсэн "хүүг ирвэл үүнийг унуулаад над дээр очуулаарай!" гэсэн шүү гэж хэлэв. Миний баярласныг хэлээд яах вэ. Би өнөөх хээр морийг унаад аав дээрээ очихоор явав. Тэр бол Буурын Данзан ламын хурдан хээр гэдэг алдартай морь бөгөөд манай аав байлдаанд унаж явсан юм гэнэ билээ. 

	Манай аав хойноос ирээд4 Будийн Даваагийн хашаанд бууж тусгай гэр бариулаад сууж байсан юм шүү дээ. Намайг очиход аав эзгүй байв. Би тэр айлын хашааны нь үүдэн дээр сууж байтал аав маань мулцагтай хүрэн жолоотой саарал морь унаад ирэв. Би босож очоод баясгалантай халуунаар уулзаж билээ. 

	Удалгүй аав бид хоёр нүүж Сэцэн ханы хашаа (Төв больницын өмнө)-д очив. Тэнд засгийн газраас өндөр шалтай гэр барьж бэлтгэсэн байлаа. Ээж ирээгүй байсан тул бид хоёр хоёулханаа суудаг байв. Харин манай зүүн талын байшинд олон цэргүүд байдаг сан. 

	Аавын ажил их, өглөө босоход явчихсан байна. Орой унтахад ирээгүй л байна. Өглөө үүрээр ирж бүхлээрээ жаахан хажуулж байгаад л босоод ажилдаа явдаг байв. 

	Тэгээд ээж Янжмаа Алтанбулагаас ирэв. Аав албан ажил ихтэй байсан болоод тун их ядардаг байжээ. Нэг удаа халуунтай хэвтэж байхад нь олон цэргүүд жагсаад ирэхэд нь аав босоод хоёр хүнээр түшүүлж байж хувцаслаад цэргүүдээ дагуулан Богдын ногоон ордон руу явсан билээ. Хүрээг чиглэн ирсэн цагаантныг устгахаар мордсон нь юм гэнэ билээ. 

	Манай аавд Засгийн газраас хашаа байшин, эсгий гэр шагнасан учир хуучин Эрдэнэ вангийн хашаа гэдэг хашаанд бууж таван ханатай, матмал тоонотой шинэ гэр барьж суув. Манайх гэрийн хогшлыг шинээр төхөөрч бэлтгэв. 

	Гэрийн дотоод байдал гэвэл зүүн урд талын улаан авдар дээр эрэгдэж ярьдаг хоёр телефон байв. Цаашаа юу юу байлаа даа бүү мэд. Би ч аавын зэвсгүүдийг л их сонирхож байдаг сан. Миний орны толгойн хөндийд нэг винтов байдаг байв. Аавын орны толгой дээр маузер буу, дайзтай сумтайгаа өлгөөтэй байдаг. Бас Зөвлөлт улсаас бэлэглэсэн бариулдаа гурван салаатай, алтадсан нэг сайхан сэлэм байсан юм. Үүнийгээ Чойбалсанд өгсөн гэнэ билээ. Бас улаан армийн жанжны бэлэглэсэн нэг алттай сэлэм хана түшээтэй байдаг билээ. Тэгээд манайх уулын аманд зусаад намар нь хот орж ирээд, өвөл аав өвчлөхөд намайг баруун хашаанд байсан өвгөн аавын гэрт аваачив. Би бараг бүтэн жил шахам өвчтэй өнгөрүүлэв. 

	1923 оны намар ээж дээрээ очиход тэр тун их уйлж байв. Манай хүргэн ах Даш, аав чинь Москва явчихсан, удахгүй ирнэ гэж хэлж байж билээ. Сүүлд мэдвэл миний аав биднээс үүрд хагацсан байжээ. 

	 

	ШУА-ийн Түүхийн хүрээлэнд бичмэл эх нь бий. 

	 


“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номын Хэвлэн нийтлэлийн мэдээлэл 

	Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 

	ШУ Академийн хэвлэх үйлдвэр

	Улаанбаатар хот

	1964

	 

	Д. Сүхбаатарын мэндэлсний 70 жилийн ойд зориулав

	 

	Тех. Ред. Д. Гүрцэдэн 

	Хянагч Г. Дуламсүрэн

	1965 оны 3-р сард 5000 хувь хэвлэв. 

	Цаасны хэмжээ 70х108. 1/16

	Зохиогчийн хуудас 21. 

	Хэвлэлийн нэгж хуудас 32. 

	В—19043

	Зах № 286

	Шинжлэх Ухааны Академийн Хэвлэх үйлдвэр.

	 

	
Заметки

		[←1]
	 Сүхбаатарын




	[←2]
	 1906 оны орчим




	[←3]
	 Жинхэнэ нэр нь Өвгөнхүү С. Янжмаагийн эцэг.




	[←4]
	 1921 оны 7-р сарын эхээр Нийслэл Хүрээг чөлөөлсөн явдлыг хэлж байна.




cover.jpeg
CYXBAATAPbIH TANCAH

ﬂ/a’Y
. ./
L )

M AAB





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





